
Concilia Galliae 314-506 - Concilium Agathense a. 506
Cum in nomine domini ex permissu domni nostri gloriosissimi magnificentissimi piissimi que regis in agatensi ciuitate sancta synodus conuenisset, ibi que flexis in terram genibus, pro regno eius, pro longaeuitate, pro populo dominum deprecaremur, ut qui nobis congregationis permiserat potestatem, regnum eius dominus felicitate extenderet, iustitia gubernaret, uirtute protegeret, in sancti andreae basilica consedimus, de disciplina et ordinationibus clericorum atque pontificum uel de ecclesiarum utilitatibus tractaturi. 

 

In primo id placuit, ut canones et statuta patrum per ordinem legerentur; quibus lectis placuit de bigamis aut internuptarum maritis, quanquam aliud patrum statuta decreuerint, ut qui hucusque ordinati sunt, habita miseratione, presbyterii uel diaconatus nomen tantum obtineant; officium uero presbyteri consecrandi et ministrandi huiusmodi diacones non praesumant.

 

Contumaces uero clerici, prout dignitatis ordo permiserit, ab episcopis corrigantur; et si qui prioris gradus, ut elati superbia, communionem fortasse contempserint aut ecclesiam frequentare uel officium suum implere neglexerint, peregrina eis communio tribuatur; ita ut cum eos paenitentia correxerit, rescripti in matricula gradum suum dignitatem que recipiant.

 

Episcopi uero, si sacerdotali moderatione postposita, innocentes aut minimis causis culpabiles excommunicare praesumpserint et ad gratiam festinantes recipere fortasse noluerint, a uicinis episcopis cuiuslibet prouinciae litteris moneantur; et si parere noluerint, communio illis usque ad tempus synodi a reliquis episcopis non negetur: ne fortasse in excommunicatoris peccatum excommunicati longo tempore morte praeueniantur.

 

Clerici etiam uel saeculares, qui oblationes parentum aut donatas aut testamentis relictas retinere perstiterint, aut id quod ipsi donauerint ecclesiis uel monasteriis crediderint auferendum, sicut synodus sancta constituit, uelut necatores pauperum, quousque reddant, ab ecclesiis excludantur.

 

Si quis clericus furtum ecclesiae fecerit, peregrina ei communio tribuatur.

 

Pontifices uero, quibus in summo sacerdotio constitutis ab extraneis dumtaxat aliquid aut cum ecclesia aut sequestratim aut dimittitur aut donatur, quia hoc ille qui donat pro redemptione animae suae non pro commodo sacerdotis probatur offerre, non quasi suum proprium sed quasi dimissum ecclesiae inter reliquas facultates ecclesiae computabunt: quia iustum est ut, sicut sacerdos habet quod ecclesiae dimissum est, ita et ecclesia habeat quod relinquitur sacerdoti.

 

Sane quidquid per fideicommissum aut sacerdotis nomine aut ecclesiae fortasse dimittitur, cuicumque alii postmodum profuturum, id inter facultates suas ecclesia computare aut retinere non poterit.

 

Casellas uero uel mancipiola ecclesiae episcopi, sicut prisca canonum praecepit auctoritas, uel uasa ministerii, quasi commendata fideli proposito integro ecclesiae iure possideant: id est, ut neque uendere neque per quoscumque contractus res unde pauperes uiuunt, alienare praesumant.

 

Quod si necessitas certa compulerit, ut pro ecclesiae aut necessitate aut utilitate, uel in usufructu uel in directa uenditione aliquid distrahatur, apud duos uel tres comprouinciales uel uicinos episcopos causa, qua necesse sit uendi, primitus comprobetur; et habita discussione sacerdotali, eorum subscriptione quae facta fuerit uenditio roboretur; aliter facta uenditio uel transactio non ualebit.

 

Sane si quos de seruis ecclesiae bene meritos sibi episcopus libertate donauerit, collatam libertatem a successoribus placuit custodiri cum eo quod eis manumissor in libertatem contulerit: quod tamen iubemus uiginti solidorum numerum modum in terrola, uineola uel hospitiolo tenere.

 

Quod amplius datum fuerit, post manumissoris mortem ecclesia reuocabit.

 

Minusculas uero res aut ecclesiae minus utiles peregrinis uel clericis, saluo iure ecclesiae, in usum praestare permittimus.

 

Id etiam placuit ut clericus, si relicto officio suo propter districtionem ad saecularem fortasse confugerit et ei (is ad quem recurrit) solatium defensionis impenderit, cum eodem de ecclesiae communione pellatur.

 

Placuit etiam ut si diacones aut presbyteri coniugati ad torum uxorum suarum redire uoluerint, papae innocentii ordinatio uel siricii episcopi auctoritas, quae est his canonibus inserta, seruetur.

 

Dilectissimo fratri exuperio innocentius.

 

Consulenti tibi, frater carissime, quid de proposita specie unaquaque sentirem, pro captu intelligentiae meae quae sunt uisa respondi, quid sequendum uel docilis ratio persuaderet uel auctoritas lectionis ostenderet uel custodita series temporum demonstraret.

 

Et quidem dilectio tua institutum secuta prudentium ad sedem apostolicam referre maluit quid deberet de rebus dubiis custodire, potius quam usurpatione praesumpta quae sibi uiderentur de singulis obtineret.

 

Cur enim magis pudendum putemus discere aliquid quam omnino nescire?

 

mihi quoque ipsi de collatione docilitas accedit, dum perscrutatis rationibus ad proposita respondere compellor; eo que fit, ut aliquid semper addiscat, qui postulatur docere.

 

Proponam igitur singula, subiiciam que responsum.

 

Proposuisti quid de his obseruari debeat, quos in diaconii ministeriis aut in officio presbyterii positos incontinentes esse aut fuisse generati filii prodiderunt.

 

De his et diuinarum legum est disciplina, et beatae recordationis uiri siricii episcopi monita euidentia commearunt, ut incontinentes in officiis talibus positi omni honore ecclesiastico priuarentur, nec admittantur ad tale ministerium quod sola continentia oportet implere.

 

Est enim uetus admodum sacrae legis auctoritas iam inde ab initio custodita, quod in templo anno uicis suae habitare praecepti sunt sacerdotes, ut seruientes sacris oblationibus puris et ab omni labe purgatis sibi uindicent diuina mysteria; neque eos ad sacrificium fas sit admitti qui exercent cum uxore carnale consortium, quia scriptum est: sancti estote, quoniam ego sanctus sum dominus deus uester.

 

Quibus utique propter sobolis successionem propterea uxorius usus fuerat relaxatus, quia ex alia tribu ad sacerdotium nullus fuerat praeceptus accedere.

 

Quanto magis hi sacerdotes uel leuitae pudicitiam ex die ordinationis suae debent, quibus uel sacerdotium uel ministerium sine successione est, nec praeterit dies qua uel a sacrificiis diuinis aut a baptismatis officio uacent.

 

Nam si paulus ad corinthios scribit dicens: abstinete uos ad tempus, ut uacetis orationi, et hoc utique laicis praecepit, multo magis sacerdotes, quibus et orandi et sacrificandi iuge officium est, semper debebunt ab huiusmodi consortio abstinere.

 

Qui si contaminatus fuerit carnali concupiscentia, quo pudore uel sacrificare usurpabit, aut qua conscientia quo ue merito exaudiri se credit, cum dictum sit: omnia munda mundis, coinquinatis autem et infidelibus nihil mundum.

 

Sed fortasse hoc aliquis licere credit, quia scriptum est: vnius uxoris uirum.

 

Non permanentem in concupiscentia generandi dixit, sed propter incontinentiam futuram.

Neque enim integros corpore non admisit, qui ait: vellem autem omnes sic esse sicut et ego; et apertius declarat dicens: qui autem in carne sunt, deo placere non possunt.

 

Vos autem iam non estis in carne sed in spiritu.

 

Et habentem filios non generantem dixit: ea plane dispar et diuisa sententia est.

 

Nam si ad aliquos forma illa ecclesiasticae uitae pariter et disciplinae, quae a siricio episcopo ad prouincias commeauit, non probabitur peruenisse, his ignorationis uenia remittetur, ita ut de cetero paenitus incipiant abstinere et ita gradus suos in quibus inuenti fuerint sic retentent, ut ad potiora eis non liceat ascendere, quibus in beneficio esse debet quod hunc ipsum locum quem retinent non amittant.

 

Si qui autem scisse formam uiuendi dimissam a siricio episcopo deteguntur, neque statim cupiditates libidinis abiecisse, illi sunt modis omnibus submouendi, qui post admonitionem cognitam praeponendam arbitrati sunt uoluptatem.

 

Id etiam ad custodiendam uitam et famam speciali ordinatione praecipimus, ut nullus clericorum extraneae mulieri qualibet consolatione aut familiaritate iungatur.

 

Et non solum in domum illius extranea mulier non accedat, sed nec ipse frequentandi ad extraneam mulierem habeat potestatem, sed cum matre tantum, sorore, filia et nepte, si habuerit aut uoluerit, uiuendi liberam habeat potestatem, de quibus nominibus nefas est aliud, quam natura constituit, suspicari.

 

Ancillas uel libertas a cellario a secreto ministerio et ab eadem mansione, in qua clericus manet, placuit remoueri.

 

Placuit etiam ut omnes ecclesiae <filii> exceptis diebus dominicis, in quadragesima etiam die sabbati, sacerdotali ordinatione et districtionis comminatione ieiunent.

 

Symbolum etiam placuit ab omnibus ecclesiis una die, idest ante octo dies dominicae resurrectionis, publice in ecclesia a sacerdote competentibus tradi.

 

Altaria uero placuit non solum unctione chrismatis sed etiam sacerdotali benedictione sacrari.

 

Paenitentes, tempore quo paenitentiam petunt, impositionem manuum et cilicium super caput a sacerdotes sicut ubique constitutum est, consequantur; et si aut comas non deposuerint, aut uestimenta non mutauerint, abiiciantur et nisi digne paenituerint, non recipiantur.

 

Iuuenibus etiam paenitentia non facile committenda est propter aetatis fragilitatem.

 

Viaticum tamen omnibus in morte positis non negandum.

 

Episcopus uero benedictionem diaconatus minoribus a uiginti et quinque annorum penitus non committat.

 

Sane si coniugati iuuenes consenserint ordinari, etiam uxorum uoluntas ita requirenda est, ut sequestrato mansionis cubiculo, religione praemissa, posteaquam pariter conuersi fuerint, ordinentur.

 

Presbyterum uero uel episcopum ante triginta annos, idest antequam ad uiri perfecti aetatem ueniant, nullus metropolitanorum ordinare praesumat: ne per aetatem, quod aliquoties euenit, aliquo errore culpentur.

 

Saeculares uero qui natale domini, pascha, pentecosten non communicauerint, catholici non credantur, nec inter catholicos habeantur.

 

Sanctimoniales, quamlibet uita earum et mores probati sint, ante annum aetatis suae quadragesimum non uelentur.

 

Clerici qui comam nutriunt, ab archidiacono, etiam si noluerint, inuiti detundantur; uestimenta uel calceamenta etiam eis nisi quae religionem deceant, uti uel habere non liceat.

 

Si quis etiam extra parrocias, in quibus legitimus est ordinarius que conuentus, oratorium in agro habere uoluerit, reliquis festiuitatibus ut ibi missas teneant propter fatigationem familiae iusta ordinatione permittimus; pascha uero, natale domini, epiphaniam, ascensionem domini, pentecosten et natale sancti ioannis baptistae, uel si qui maximi dies in festiuitatibus habentur, nonnisi in ciuitatibus aut in parrociis teneant.

 

Clerici uero, si qui in his festiuitatibus quos supra diximus, in oratoriis nisi iubente aut permittente episcopo missas facere aut tenere uoluerint, a communione pellantur.

 

Et licet superfluum sit de re nota et antiquis canonibus prohibita iterato aliquid definire, tamen quo facilius cupiditas aut improbitas reprimatur, id statuimus quod omnes canones iubent, ut ciuitatenses siue diocesani presbyteri uel clerici rem ecclesiae, saluo iure ecclesiae, sicut permiserit episcopus, teneant; uendere aut donare penitus non praesumant.

 

Quod si fecerint uel fecerunt, et facta uenditio non ualebit, et de facultatibus, si quas habent proprias, indemnem ecclesiam reddant et communione priuentur.

 

Episcopus etiam, quorum uita non reprehenditur, posteriorem priori nullum praeponat, nisi fortasse elatus superbia, quod pro necessitate ecclesiae episcopus iusserit, implere contemnit.

 

Sane si officium archidiaconatus propter simpliciorem naturam implere aut expedire nequiuerit, ille loci sui nomen teneat et ordinationi ecclesiae quem elegerit episcopus praeponatur.

 

De expositis id obseruandum quod iamdudum synodus sancta constituit.

 

Hi uero saeculares, qui coniugale consortium culpa grauiore dimittunt uel etiam dimiserunt et nullas causas discidii probabiliter proponentes, propterea sua matrimonia dimittunt, ut aut illicita aut aliena praesumant, si antequam apud episcopos comprouinciales discidii causas dixerint et prius uxores quam iudicio damnentur abiecerint, a communione ecclesiae et sancto populi coetu, pro eo quod fidem et coniugia maculant, excludantur.

 

Si quis uero de clericis documenta, quibus ecclesiae possessio firmatur, aut supprimere aut negare aut aduersariis fortasse tradere damnabili et punienda obstinatione aut praesumpsit aut praesumpserit, quidquid per absentiam documentorum damni ecclesiae illatum est, de propriis facultatibus reddant et communione priuentur.

 

Hi etiam qui in damno ecclesiae instrumenta ecclesiae impie sollicitati a traditoribus susceperunt uel susceperint, pari sententia feriantur.

Monasterium nouum nisi episcopo aut permittente aut probante nullus incipere aut fundare praesumat.

 

Monachi etiam uagantes ad officium clericatus, nisi eis testimonium abbas suus dederit, nec in ciuitatibus nec in parrociis ordinentur.

 

Monachum nisi abbatis sui aut permissu aut uoluntate ad alterum monasterium commigrantem nullus abbas suscipere aut retinere praesumat, sed ubicumque fuerit, abbati suo auctoritate canonum reuocetur.

 

Si necesse fuerit clericum de monachis ordinari, cum consensu et uoluntate abbatis praesumat episcopus.

 

Monasteria puellarum longius a monasteriis monachorum, aut propter insidias diaboli aut propter oblocutiones hominum collocentur.

 

Libertos legitime a dominis suis factos ecclesia, si necessitas exegerit, tueatur.

 

Quos si quis ante audientiam aut peruadere aut spoliare praesumpserit, ab ecclesia repellatur.

 

Et quia conuenit ordinem ecclesiae ab omnibus aequaliter custodiri, studendum est ut, sicut ubique fit, et post antiphonas collectiones per ordinem ab episcopis uel presbyteris dicantur et hymnos matutinos uel uespertinos diebus omnibus decantari et in conclusione matutinarum uel uespertinarum missarum post hymnos capitella de psalmis dici et plebem collecta oratione ad uesperam ab episcopo cum benedictione dimitti.

 

Placuit etiam ut sicut, plerumque fit, quicumque odio aut longinqua inter se lite dissenserint et ad pacem reuocari durissima intentione nequiuerint, a ciuitatis primitus sacerdotibus arguantur; qui si inimicitias deponere perniciosa intentione noluerint, de ecclesiae coetu iustissima excommunicatione pellantur.

 

Clericus ne quemquam praesumat apud saecularem iudicem episcopo non permittente pulsare; sed si pulsatus fuerit, respondeat, non proponat, nec audeat criminale negotium in iudicio saeculari proponere.

 

Si quis uero saecularium per calumniam ecclesiam aut clericum fatigare tentauerit et euictus fuerit, ecclesiae liminibus et a catholicorum communione, nisi digne paenituerit, arceatur.

 

Episcopus qui filios aut nepotes non habens alium quam ecclesiam relinquit heredem, si quid de ecclesia non in ecclesiae causa aut necessitate praesumpsit, quod distraxit aut donauit irritum habeatur; qui uero filios habet, de bonis quae relinquit, ab heredibus eius indemnitatibus ecclesiae consulatur.

 

Iudaei, quorum perfidia frequenter ad uomitum redit, si ad legem catholicam uenire uoluerint, octo mensibus inter catechumenos ecclesiae limen introeant, et si pura fide uenire noscuntur, tunc demum baptismatis gratiam mereantur.

 

Quod si casu aliquo periculum infirmitatis intra praescriptum tempus incurrerint, et desperati fuerint, baptizentur.

 

Si metropolitanus episcopus ad comprouinciales episcopos epistolas direxerit, in quibus eos aut ad ordinationem summi pontificis aut ad synodum inuitet, postpositis omnibus, excepta graui infirmitate corporis aut praeceptione regia, ad constitutam diem adesse non differant; qui si defuerint, sicut prisca canonum praecepit auctoritas, usque ad proximam synodum a caritate fratrum et ecclesiae communione priuentur.

 

Clerici etiam omnes, qui ecclesiae fideliter uigilanter que deseruiunt, stipendia sanctis laboribus debita secundum seruitii sui meritum uel ordinationem canonum a sacerdotibus consequantur.

 

Itaque censuimus homicidas et falsos testes a communione ecclesiastica submouendos, nisi paenitentiae satisfactione crimina admissa diluerint.

 

Clericis sine commendaticiis epistolis episcopi sui licentia non pateat euagandi.

 

In monachis quoque par sententiae forma seruetur; quos si uerborum increpatio non emendauerit, etiam uerberibus statuimus coerceri.

 

Seruandum quoque de monachis ne eis ad solitarias cellulas liceat a congregatione discere, nisi forte probatis, post emeritos labores, aut propter infirmitatis necessitatem asperior ab abbatibus regula remittatur: quod ita demum fiet, ut intra eadem monasterii septa manentes, tamen sub abbatis potestate separatas habere cellulas permittantur.

 

Abbatibus quoque singulis diuersas cellulas aut plura monasteria habere non liceat, nisi tantum propter incursum hostilitatis intra muros receptacula collocare.

 

Presbyteri, diaconi, subdiaconi uel deinceps quibus ducendi uxores licentia non est, etiam alienarum nuptiarum euitent conuiuia, nec his coetibus admisceantur, ubi amatoria cantantur et turpia, aut obsceni motus corporum choris et saltibus efferuntur: ne auditus et obtutus sacris mysteriis deputatus turpium spectaculorum atque uerborum contagio polluatur.

 

Omnes deinceps clerici siue laici iudaeorum conuiuia euitent nec eos ad conuiuium quisquis excipiat: quia cum apud christianos cibis communibus non utantur, indignum est atque sacrilegum eorum cibos a christianis sumi; cum ea, quae apostolo permittente nos sumimus, ab illis iudicentur immunda, ac sic inferiores incipiant esse catholici quam iudei, si nos quae ab illis apponuntur utamur, illi uero a nobis oblata contemnant.

 

Ante omnia clericis uetetur ebrietas, quae omnium uitiorum fomes ac nutrix est.

 

Itaque eum quem ebrium fuisse constiterit, ut ordo patitur, aut triginta dierum spatio a communione statuimus submouendum, aut corporali subdendum supplicio.

 

Ac ne id fortasse uideatur omissum, quod maxime fidem catholicae religionis infestat, quod aliquanti clerici siue laici student auguriis et sub nomine fictae religionis, quas sanctorum sortes uocant, diuinationis scientiam profitentur, aut quarumcumque scripturarum inspectione futura promittunt, hoc quicumque clericus uel laicus detectus fuerit uel consulere uel docere, ab ecclesia habeatur extraneus.

 

De paenitentibus id placuit obseruari, quod sancti patres nostri synodali sententia statuerunt, ut nullus de his clericus ordinetur; et qui iam sunt per ignorantiam ordinati, ut sicut bigami aut internuptarum mariti locum teneant.

 

Ministrare diaconus aut consecrare <in> altari huiusmodi presbyter non praesumat.

 

Benedictionem super plebem in ecclesia fundere, aut paenitentem in ecclesia benedicere, presbytero penitus non licebit.

 

Terrolas aut uineolas exiguas et ecclesiae minus utiles aut longe positas paruas episcopus sine consilio fratrum, si necessitas fuerit, distrahendi habeat potestatem.

Fugitiuos etiam domos suas aut familias deserentes, qui etiamsi reuocati fuerint teneri non possunt, simili ratione ab episcopis, si uoluerint aut si ita illi meruerint, distrahantur.

 

Missas die dominico a saecularibus totas teneri speciali ordinatione praecipimus, ita ut ante benedictionem sacerdotis egredi populus non praesumat; qui si fecerint, ab episcopo publice confundantur.

 

Et quia in nomine domini omnibus salubriter constitutis synodus in pace dimittitur, gratias deo primitus, deinde domino nostro regi alarico agamus, orantes diuinam clementiam ut haec eadem facere in honore domini per multos annos, praefato rege iubente et permittente, possimus.

 

Synodum etiam secundum constituta patrum annis singulis placuit congregari.

 

Vt de rebus episcopi propriis uel adquisitis, uel quidquid episcopus de suo proprio habet, ad haeredes suos, si uoluerit, derelinquat; quidquid uero de prouisione ecclesiae fuerit, siue de agris, siue de frugibus, siue de oblationibus, omnia in iure ecclesiae reseruari censuimus.

 

Diacones uel presbyteri in parrochia constituti de rebus ecclesiae sibi creditis nihil audeant commutare, uindere uel donare, quia res sacratae deo esse noscuntur.

 

Similiter et sacerdotes nihil de rebus ecclesiae sibi commissae, ut superius comprehensum est, emutare alienare praesumant.

 

Quod si facere uoluerint, conuincti in concilio et ab honore depositi de suo aliud tantum restituant, quantum uisi sunt praesumpsisse.

 

Sane si quid pro qualibet condicione de rebus ecclesiae aliquid emutare uoluerit, si de suo proprio tantum ecclesiae contulerit quantum uisus est abstulisse, tunc demum illud stare licebit: ita tamen libertos, quos sacerdotes, presbyteres, diacones de ecclesiae sibi commissa facere uoluerint, actis ecclesiae prosequi iubemus.

 

Quod si facere contempserint, placuit eos ad proprium reuerti seruitium.

 

Si episcopus, presbyter aut diaconus crimen capitale commiserunt, aut cartam falsauerint, aut testimonium falsum dixerint, ab officii honore depositi in monasterio retrudantur, et ibi tantummodo, quamdiu uixerint, laicam communionem accipiant.

 

Si episcopus condito testamento aliquid de ecclesiastici proprietate legauerit, aliter non ualebit nisi uel tantum de iuris proprii facultate suppleuerit.

 

Presbyter aut diaconus uel clericus sine antistitis sui epistolis ambulans, communionem ei nullus impendat.

 

Quidquid parrochiarum presbyter de ecclesiastici iuris possessione distraxerit, inane habeatur et uacuum uinditore comparantis actione uertente.

 

Presbyter dum diocesum tenet, de his quae emerit ad ecclesiae nomen scripturam faciat, aut ab eius quam tenuit ecclesiae ordinatione discedat.

 

Episcopis, presbyteris aut diaconibus canes ad uenandum aut accepitres habere non liceat: quod si quis talium personarum in hac uoluntate detectus fuerit, si episcopus est, tribus mensibus se a communione suspendat, presbyter duobus mensibus abstineat, diaconus uno ab omni officio uel communione cessabit.

 

In uenditionibus, quas abbates facere praesumpserint, haec forma seruetur, ut quidquid sine episcopi notitia uenditum fuerit, ad potestatem episcopi reuocetur.

 

Mancipia uero monachis donata ab abbate non liceat manumitti.

 

Iniustum enim putamus, ut monachi quotidianum rurale opus facientibus serui eorum libertatis otio potiantur.

 

Vnum abbatem duobus monasteriis interdicimus praesidere.

 

Cellulas nouas aut congregatiunculas monachorum absque notitia episcopi prohibemus institui.

 

Clerici quod etiam sine praeceptoriis qualibet diuturnitate temporis de ecclesiae remuneratione possederint, cum auctoritate gloriosissimi principis nostri in ius proprium praescriptione temporis non uocetur, dummodo pateat ecclesiae rem fuisse: ne uideantur etiam episcopi administrationis propriae prolixae aut precatorias, cum ordinati sunt, facere debuisse, aut diu retentas facultates proprietati suae posse transcribere.

 

lapsis, idest qui in catholica baptizati sunt, si praeuaricatione damnabili post in heresem transierunt, grandem redeundi difficultatem sancxit antiquitas.

 

Quibus nos annorum multitudine breuiata paenitentiam biennii conditione infra scriptae obseruationis imponimus: ut praescripto biennio tertia die sine relaxatione ieiunent, et ecclesiam studeant frequentare.

 

In poenitentum loco standi et orandi humilitatem nouerint obseruandam, ut etiam ipsi, cum catechumini procedere commonentur, abscedant.

 

Hoc si obseruare uoluerint, constituto tempore admittendis ad altarium obseruatio relaxetur.

 

Quam si arduam uel duram forte putauerint, statuta praeteritorum canonum implere debebunt.

 

De incestis coniunctionibus nihil prorsus ueniae reseruamus, nisi cum adulterium separatione sanauerint.

 

Incestos uero nec ullo coniugii nomine praeualendos, praeter illos quod uel nominare funestum est, hos esse censemus: si quis relictam fratris, quae pene prius soror extiterat, carnali coniunctione uiolauerit; si quis frater germanam uxoris accipiat; si quis nouercam duxerit; si quis consubrinae subrinae que se societ (quod ut a praesenti tempore prohibemus, ita et ea quae sunt ante nos instituta non soluimus); si quis relictae uel filiae auunculi misceatur aut patrui, uel priuignae concubitu polluatur.

 

Sane quibus coniunctio inlicita interdicitur, habebunt ineundi melioris coniugii libertatem.

Si quis seruum proprium sine conscientia iudicis occiderit, excommunicatione biennii reatum sanguinis emendabit.

 

Vt ciues superiorum natalium noti paschae ac natiuitatis domini sollemnitate episcopos, nec interest in quibus ciuitatibus positos, accipiendae benedictionis desiderio nouerint (expetendos); qui hoc facere neclexerint, trienno a communione priuentur ecclesiae.

 

Si quis in clero constitutus ab ecclesiae sua diebus sollemnibus defuerit, id est, natiuitate domini, sancta epiphania, pascha, uel pentecoste, dum potius saecularibus lucris studet quam seruitio suo parere, conuenit ut triennio a communione suspendatur.

 

Similiter diaconus uel presbyter, si tres hebdomadas ab ecclesia sua defuerit, huic damnatione succumbat.

 

Quoniam non oportet diaconem sedere praesente presbytero, sed ex iussione presbyteri sedeat.

 

Similiter autem honorificetur diaconus a ministris inferioribus et omnibus clericis.

 

Quoniam non oportet insacratos ministros licentiam habere in secretarium, quod graeci diaconicon appellant, ingredi et contingere uasa dominica.

 

Quoniam non oportet cum omnibus hereticis miscere connubia, et uel filios uel filias dare, sed potius accipere, si tamen se profitentur christianos futuros esse catholicos.

 

Quoniam non oportet ministros altaris aut clericos magos aut incantatores esse, aut facere quae dicuntur phylacteria, quae sunt magna obligamenta animarum: hos autem, qui talibus utuntur, proici ab ecclesia iussimus.

 

Seditionarios numquam ordinandos clericos, sicut nec usurarios nec iniuriarum suarum ultores.

 

Clericum scurrilem et uerbis turpibus ioculatorem ab officio retrahendum.

